
Samverustundir fjölskyldunnar mikilvægar

SAMAN-HÓPURINN, samstarfshópur um forvarnir sem stuðlar að velferð barna og ungmenna, er að hefja átak með áherslu á samverustundir fjölskyldunnar.

SAMAN-HÓPURINN, samstarfshópur um forvarnir sem stuðlar að velferð barna og ungmenna, er að hefja átak með áherslu á samverustundir fjölskyldunnar. Í Saman-hópnum eru fulltrúar frá 15 ólíkum stofnunum og samtökum sem öll eiga það sameiginlegt að vinna með börnum og unglingum. 

Með átakinu vill hópurinn hvetja til þess að fjölskyldan verji sem mestum tíma saman en rannsóknir hafa sýnt fram á að samvera foreldra og barna dregur verulega úr líkum á því að unglingar neyti vímuefna. 

Að sögn Stefáns Más Gunnlaugssonar, fulltrúa Þjóðkirkjunnar í hópnum, er mikilvægt að fólk geri sér grein fyrir því að það skiptir mestu máli að fjölskyldan eyði tíma saman en ekki endilega hvað er gert. "Að horfa á sjónvarpið saman er forvörn í sjálfu sér. Að borða saman, ferðast saman innanlands eða bara njóta þess að vera saman getur verið dýrmæt stund fyrir fjölskylduna. Samveran stuðlar að myndun sterkari tengsla innan fjölskyldunnar og samskipta. Þannig hafa rannsóknir leitt í ljós að börnum og unglingum sem tala við foreldra sína um líðan sína líður almennt betur og eru jákvæðari. Á sumrin á fjölskyldan einna mestan frítíma og það er mikilvægt að nýta hann sem best. Engu að síður er sumarið oft sá tími sem unglingar byrja að nota vímuefni," segir Stefán Már.

